
Dathlu Gŵyl Ddewi gydag Ysgol Bryniago 

Daeth Ysgol Bryniago, a’i disgyblion o flynyddoedd 1 i 6 i ddathlu Gŵyl Dewi gyda chyngerdd ar gyfer rhieni a ffrindiau yng Nghapel Hope-Siloh y prynhawn Iau cyn hanner tymor. Braf oedd gweld cynulleidfa luosog yn mwynhau’r eitemau amrywiol, safonol  a baratowyd gan bob dosbarth. Roedd nifer o drigolion a siopwyr y pentref hefyd wedi sôn mor braf oedd gweld plant yr Ysgol yn cerdded drwy’r pentref mewn gwisgoedd Cymreig.  Dechrau campus i ddathliadau Gŵyl Ddewi.

Oedfa Gŵyl Ddewi

Roedd cynulleidfa sylweddol iawn wedi dod ynghyd i Sul Teulu Hope-Siloh fore Sul, Mawrth yr ail. Roedd y llwyfan eisoes yn ei le ers cyngerdd Bryniago, a’r plant a’r ieuenctid felly yn gallu gwneud defnydd ohono yn eu cyflwyniadau yn cynnwys unawdau, llefaru, eitemau offerynnol a grwpiau canu.  Cymerwyd rhan hefyd gan y criw oedolion yn canu a chyfraniadau gan unigolion eraill. Coronwyd y cwbl gyda the, coffi a theisennod yn y Neuadd. 

Cawl

Bu’n arfer gennym dros y blynyddoedd diwethaf i fwynhau cawl i ginio yn syth ar ôl ein hoedfa Gŵyl Ddewi. Ond, eleni, penderfynwyd trefnu noson o Gawl a Chan, a gwahodd Lleisiau Lliw i gyflwyno’r adloniant, gyda Heulwen Thomas yn arwain a Luned yn cyfeilio. Mae nifer o gantorion Lleisiau Lliw yn aelodau yn ein heglwys,. Cafodd pawb noson wrth eu bodd a’r cawl yn flasus a’r canu’n swynol. Diolchwyd i’r llu o bobl a fu’n cynorthwyo ac yn enwedig i Iris a Jean. Cyflwynir elw’r noson, tua £500 i Apel Haiti, Undeb yr Annibynwyr.

Clwb Babanod

Gwelwyd sawl mam-gu a thad-cu yn y Festri fore Mercher i 
weld y babanod yn canu a dathlu Gŵyl Dewi.  Roedd y ffotograffydd 
yn brysur ar y llwyfan yn tynnu lluniau o’r plant yn eu gwisgoedd 
arbennig. Ymunodd yr oedolion â’r plant yn y Neuadd i fwynhau tost 
a diod! Roedd 27 o fabanod yn bresennol a phawb wedi mwynhau! 

	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    


	Dathlu Gŵyl Ddewi (Parhad)

Bore Coffi

Yn ystod ein bore Coffi misol ddechrau Mawrth, yn ôl ein harfer bellach, cafwyd eitemau gan blant Dosbarth Derbyn Ysgol Bryniago. Roedd y Neuadd yn orlawn, gyda nifer o rieni a chefnogwyr y plant yn ogystal â’n haelodau a ffrindiau yn mwynhau’r lluniaeth a’r perfformiadau. Diolchwn yn fawr i i Ysgol Bryniago am eu
 cydweithrediad a’u parodrwydd i’n cynorthwyo yn ein dathliadau. 
	Y Cyfundeb a’r Undeb


Cyfundeb Dwyrain Caerfyrddin a Brycheiniog

Cynhaliwyd Cwrdd Chwarter yng Nghapel Mynydd Seion brynhawn Iau, Chwefror 27ain o dan lywyddiaeth Marie Lynne. Trafodwyd y canlynol:

· Enwebu Darpar-Lywydd yr Undeb – Mr Glyn Williams

· M.I.C.  – cais am grant

· Dosbarthu Llawlyfr  Grwpiau Bregus i’r eglwysi

· Apêl Haiti
Yn dilyn y trafodaethau cafwyd cyflwyniad gan Y Parchg Jeff Williams ar ei ymweliad â Chymanfa Cyngor Eglwysi’r Byd yng Nghorea. 
Cynhelir y Cwrdd Chwarter nesaf yng Nghapel Seion, Drefach, prynhawn Ddydd Iau, 8fed o Fai am 2.30. Anerchir gan Jane Harry, Cymdeithas y Cymod i nodi cyflafan y Rhyfel Mawr 1914-18.
Cangen Chwiorydd y Cyfundeb 

Cynhelir y Cyfarfod Blynyddol yng Nghapel Nasareth, Pontiets, Nos Fawrth Ebrill 29 am 7 o’r gloch. Bydd cyflwyniad ar y Banciau Bwyd gan Mr Peter Hallam.

Talaith y De – Cangen y Chwiorydd

Cynhelir y cyfarfod Blynyddol yng Nghapel Newydd, Llandeilo, Nos Fawrth 13 Mai am 7.00 o’r gloch. Disgwylir anerchiad gan Fred Ffransis – “Byddwn weithredwyr y Gair”.

Cyngor yr Undeb

Cynhaliwyd cyfarfod o Gyngor yr Undeb yng Ngregynog, Maldwyn ar Ddydd Sadwrn, 15 Mawrth. Cafodd Marie Lynne gyfle i fynychu’r gynhadledd a bu’n ddiwrnod prysur gyda chyfarfodydd o chwe adran y Cyngor –  Adran Cenhadaeth a’r Eglwys Fyd-Eang; Adran Cyllid; Adran Teulu;  Adran Addysg a Chyfathrebu;  Adran Dinasyddiaeth Gristnogol; ac  Adran yr Eglwysi a’u Gweinidogaeth. Yn ystod y diwrnod hefyd cafwyd trafodaeth ynglŷn ag adolygu Strwythurau’r Undeb. Gwelir adroddiadau o benderfyniadau’r adrannau a’r ail strwythuro yn ‘Y Tyst’ a gwefan yr Undeb.

Cyfarfodydd Blynyddol yr Undeb –    Pen-y bont ar Ogwr    26-28 Mehefin 
	Gair y Gweinidog – Dewi Sant


Ar ddechrau mis Mawrth eleni cafwyd nifer o ddathliadau teilwng i’n Nawddsant Dewi Sant yng Nghapel Hope-Siloh fel y gwelwch o’r adroddiadau yn y rhifyn yma o ‘Cwlwm’. Cofiwn ar yr adeg yma am dair nodwedd amlwg oedd yn perthyn i Dewi ac sydd yn medru bod o gymorth ac arweiniad i ni fel unigolion a fel eglwys.

Yn gyntaf, roedd Dewi yn amlwg yn Gristion - cysegrodd ei fywyd i wasanaethu ei Arglwydd. Ac yn hyn o beth gallwn fel Cymry ymfalchïo yn fawr iawn yn y ffaith nad rhyfelwr oedd ein Nawddsant, ond Cristion yn adlewyrchu goleuni Duw mewn cyfnod tywyll iawn yn ein hanes fel cenedl. Yng Nghymru heddiw - llai na deg y cant o’r boblogaeth sydd yn cadw cysylltiad ag Eglwys Iesu Grist. Byddai’n hawdd digalonni; ond fel Dewi Sant, nid i anobaith ac i laesu dwylo y cawsom ein galw, ond i obaith yr Efengyl, a thorchi llewys i weithio. Her a chyfle yw’r presennol i bawb ohonom.

Yn ail, roedd Dewi yn Gristion llym ei ddisgyblaeth ysbrydol - yn rhoi oriau bob dydd i weddi a myfyrdod  - yn darllen y Gair ac yn gweddïo’n rheolaidd.  Mae’r agwedd yma o fywyd y Cristion yn her fawr i ni gyd heddiw - sef ceisio pennu amser i ddarllen y Beibl ac i weddïo’n gyson.  Gadewch i ni geisio dilyn esiampl Dewi wrth wneud hyn yn rheolaidd, gan gofio mai cariad achubol Duw yn unig, all ein harwain i fywyd newydd yng Nghrist.  

Yn drydydd ac yn olaf,  dyn y pethau bychain oedd Dewi. Y Sul cyn ei farw, ar ôl pregethu a chyflwyno’r fendith, gorffennodd gyda’r geiriau:- “Arglwyddi, frodyr a chwiorydd, byddwch lawen a chadwch eich ffydd a’ch cred, a gwnewch y pethau bychain a glywsoch ac a welsoch gennyf fi.”

Ie, gadewch i ni i gyd benderfynu bod yn llawen yn ein haddoliad, yn gadarn yn ein ffydd, ac yn barod i wneud y pethau bychain.

	Trefn Gwasanaethau 


Mawrth 30



Parch. Derwyn Morris Jones                                                                     

Ebrill 6



Gweinidog (Cymun)
Ebrill 13 (Sul y Blodau)

Gweinidog

Ebrill 18 (Y Groglith)


10.30  Oedfa Gymun Undebol  -  Trinity

Ebrill 20 (Sul  y Pasg)


Gweinidog (Cymun)                                                          

6.00  Noson o Fawl (Hope-Siloh)                                                         
Ebrill 27



Parch. Alan John

Mai 4




Gweinidog (Cymun)                                    

Mai 11




Oedfa Cymorth Cristnogol                                    

6.00  -  C.P. Bethesda 

Mai 18




Gwasanaeth Heddwch gyda Llyfr Gwyn Caerfyrddin 

(Criw Oedolion)
Mai 25




Parchg Eric Davies                                                                                                                                                                       

Mehefin 1



Gweinidog (Cymun)                                                                                       

Mehefin 8  (Pentecost )

Gweinidog

Mehefin 15



Gweinidog

Mehefin 22



Parchg Carl Williams                                                                                                                       

Mehefin 29



Gweinidog

	Newyddion


Babi Newydd

Llongyfarchiadau i Owain ac Elin Clarke ar enedigaeth eu plentyn cyntaf - Ioan Wyn -   a ŵyr i Jennifer. Fel eglwys rydym yn dymuno’n dda iddynt i’r dyfodol. 

Bedydd

Ar Ddydd Sadwrn Chwefror 22 yng Nghapel Hope-Siloh, bedyddiwyd Cora Lee Hilary Whitty, merch fach Stacey a Daniel. Mae Stacey yn wyres i Mrs Jenny Lloyd ac yn ferch i’r diweddar Hilary.  Rydym yn dymuno’n dda i’r teulu i’r dyfodol.

Pen-blwydd arbennig

Rydym yn llongyfarch ac yn dymuno’n dda  i Mrs Jenny Lloyd, Heol Glynllwchwr, wrth iddi ddathlu ei phen-blwydd yn 90 mlwydd oed yn ddiweddar

Marwolaeth

Trist yw cofnodi marwolaeth un o’n haelodau ffyddlon yn ystod y misoedd diwethaf, sef Mrs Sally Evans. Roedd Sally yn  annwyl iawn yn ein golwg ni i gyd ac fel eglwys rydym yn cydymdeimlo’n ddwys gyda Jennifer, Clive, Owain, Heledd a’r teulu oll yn eu galar a’u hiraeth. Cydymdeimlwn yn ddwys hefyd gyda Marie Lynne sy wedi colli ei hewythr, Mr Coslett Davies a Karen a Petrina sy wedi colli eu modryb, Mrs Myra Gwenter ac unrhyw aelod arall sy wedi colli perthnasau agos yn ystod y misoedd diwethaf.

Dymuniadau gorau

Estynnwn ein dymuniadau gorau i aelodau a fu yn Ysbyty Treforys yn y misoedd diwethaf gan gynnwys Mr Gwyn Edwards, Mrs Megan Thomas, Teras Llysgwyn a Mrs Marion James. Erbyn hyn mae Gwyn a Megan wedi dod adref ond mae Marian wedi symud i Ysbyty Gorseinon. Cofiwn hefyd am ein holl aelodau  sydd mewn cartrefi preswyl neu’n gaeth i’w cartrefi a dymunwn yn dda iddynt.

Eisteddfod yr Urdd

Llongyfarchiadau i nifer o blant y Capel ar eu llwyddiant mewn Eisteddfodau Cylch yr Urdd yn ddiweddar. Dymuniadau gorau ar gyfer yr Eisteddfodau Sir!

Y Dosbarth Beiblaidd

Parhau i ffynnu mae’r Dosbarth Beiblaidd Undebol a gynhelir bob yn ail ddydd Mawrth yn y Capel Bach, Bethesda am 2 o’r gloch. Y maes llafur ar hyn o bryd yw llythyr Iago ac mae thema'r llythyr yn cael ei grynhoi yn adnod 1:22 - “Byddwch yn weithredwyr y gair, nid yn wrandawyr yn unig.”  Croeso cynnes i bawb.  Cynhelir pererindod flynyddol y dosbarth ar Fehefin 17 pan fyddwn yn ymweld â Threfecca i gofio am Hywel Harris. Eleni rydym yn cofio a dathlu trichanmlwyddiant ei eni. Roedd yn un o arloeswyr Methodistiaeth ac yn un o arweinwyr mwyaf dylanwadol diwygiad pwerus y ddeunawfed ganrif.

Eisteddfod Genedlaethol Sir Gâr - Pabell yr Eglwysi

Mae angen gwirfoddolwyr i gynorthwyo yn y babell yn ystod wythnos yr Eisteddfod. Os ydych mewn modd i gynorthwyo cysylltwch â Marie Lynne os gwelwch yn dda.

Cynhelir ail gyfarfod yn ymwneud â’r trefniadau Nos Lun 31 Mawrth am 7 o’r gloch yng Nghapel Newydd Llanddarog, ac estynnir croeso cynnes i bawb.

Ymweld â Chartrefi Preswyl a Nyrsio

Daeth hi’n amser unwaith eto i fynd i’r cartrefi preswyl a nyrsio i gynnal gwasanaethau byr. Byddai’n hyfryd gweld wynebau newydd yn ymuno â’r criw bach ffyddlon sy’n cyflwyno darlleniad, gweddi ac emyn i breswylwyr sy’n fawr eu gwerthfawrogiad  o’r cwbl. Dyma’r dyddiadau ar gyfer ein hymweliadau nesaf: Bore Iau, 3ydd Ebrill, Llys Gwyn a’r Hollies; bore Iau 7fed Ebrill yr Hafan; a bore Iau,10fed Ebrill, Llys y Tywysog. Gobeithiwn hefyd ymweld ag Arlan Gwili. Dewch i gefnogi!

Banc Bwyd

Cofiwch am y bocs yn y Capel, ble mae modd i bawb gyfrannu at y Banc Bwyd lleol. Mae modd prynu rhai o’r bwydydd angenrheidiol am bris rhesymol iawn, ond mae’r cyfraniad i’r anghenus yn werthfawr tu hwnt a theuluoedd lleol sydd mewn angen yn elwa o’n rhoddion ni.

Bore Coffi: Dydd Gwener, 4 Ebrill a 2 Mai
       

	Newyddion


Llyfr Gwyn Caerfyrddin yn Hope-Siloh

Bydd nifer ohonoch eisoes yn gwybod am Lyfr Du Caerfyrddin, sef un o'r llawysgrifau Cymraeg hynaf yn dyddio'n ôl i'r 13eg ganrif. Ond, erbyn hyn, mae Llyfr Gwyn Caerfyrddin ar gael, sef llyfr cain gyda thudalennau ynddi i  bobl eu harwyddo i nodi eu bod o blaid heddwch. Un o’r rhai sydd y tu ôl i’r fenter hon yw Mererid Hopwood ac ymhlith y rhai sydd eisoes wedi llofnodi mae’r Esgob Tutu a Dde Affrig a nifer fawr o Gymry blaenllaw, megis y Prif Weinidog, 

Bydd cyfle i aelodau Hope-Siloh lofnodi’r  Llyfr Gwyn hardd hwn mewn gwasanaeth arbennig fore Sul, Mai 18fed. Mae’n fraint ac yn anrhydedd i ni gael y llyfr i’n Heglwys ni, a gobeithiwn yn fawr y bydd cynulleidfa deilwng yn bresennol i dorri’u henwau ar y dudalen fydd ar gael yn benodol ar ein cyfer ni.

Rhag rhyfel, rhag creu gelyn, yn annwyl

Daw’r enwau’n ddiderfyn,

Yn ddi-oed fe ddaw wedyn

Yfory gwell drwy’r Llyfr Gwyn.

Adeiladau

Mae cyflwr wal blaen y capel, tu fewn a thu allan, wedi dirywio'n ofnadwy oddi ar y gwaith adfer sylweddol a gwblhawyd yn 2010. Ar gais y diaconiaid, gofynnwyd i asiantaeth o arbenigwyr gwblhau arolwg o'r problemau. Fel canlyniad i'w hadroddiad gwahoddwyd y pensaer, a fu'n gyfrifol am y gwaith gwreiddiol, i ddychwelyd i'r safle i roi ei farn ar y sefyllfa. Arhoswn am ddatblygiadau pellach.

Deiseb Adeiladau Siloh

Ym mis Chwefror bu Ifor Miles, Jennifer Clarke ac Eric Jones mewn cyfarfod arbennig gyda swyddogion ac aelodau Cyngor Sir Abertawe i drafod y ddeiseb a gyflwynwyd llynedd, yn gofyn ar i'r Cyngor weithredu o ran cyflwr adeiladau Siloh. Ym marn y Cyngor, nid oes modd defnyddio'r gyfraith i orfodi'r perchennog i ddymchwel yr adeiladau. Serch hynny, nid yw'r Cyngor yn fodlon ar y sefyllfa, a bwriad y Cyngor yw trafod ymhellach gyda'r perchennog am gyflwr annerbyniol y safle. Hefyd, mae cyfnod gweithredol y caniatâd cynllunio sy'n bodoli yn dirwyn i ben o fewn y flwyddyn, ac felly mae gobaith y bydd yna symud ymlaen i ddatblygu'r safle, yn ôl y bwriad gwreiddiol.

Gyda'n Gilydd

Mae nifer sylweddol o gopïau o 'Gyda'n Gilydd' yn dal heb eu gwerthu. Mynnwch gopi os na chawsoch y cyfle i brynu hyd yma, a phrynwch i berthnasau a ffrindiau. Mae'r £10 cyfan am bob copi yn mynd i Gronfa Adeiladau'r Capel.
Diaconiaid

'Nôl yn 2010 etholwyd saith o ddiaconiaid newydd am gyfnod penodol o bedair blynedd, yn unol â phenderfyniad ein Cwrdd Eglwys. Mae'r amser wedi hedfan a bydd angen rhoi sylw i'r cyfnod 2014-2018 yn fuan.

	Wythnos Cymorth Cristnogol (11-18 Mai)


Dydd Gwener Mai 9fed
Cinio bara a chaws 11.30-1.30  yn Hope-Siloh

Dydd Sul Mai 11eg

Gwasanaeth Cymorth Cristnogol yn Hope-Siloh

Nos Iau  Mai 15fed

Gwasanaeth Undebol Cymorth Cristnogol - Capel y Presby (7pm)
	Eglwysi Cymraeg Pontarddulais a’r Cylch


Mawrth 27 (Nos Iau)


Ymdrech Arbennig yn Hope-Siloh am 6 o’r gloch
Elw at Wasanaethau Cymorth a Gwybodaeth am Ganser. Agorir gan Heledd Cynwal.
Ebrill 15  (Prynhawn Dydd Mawrth)  Cyfarfod i baratoi am y Pasg o dan ofal gweinidogion 

                                                             y pentref yn Hope-Siloh am 2 o’r gloch.

Ebrill 18  (Gwener y Groglith)         
 Oedfa Gymun Undebol yn y Trinity am 10.30 y.b.   

Mehefin 26



Te croeso yn Eglwys San Mihangel am 4.30
	Y Clwb Ieuenctid


Y  Clwb Ieuenctid

Gwersyll Cristnogol Llanmadog - 23 - 26 Gorffennaf

Y Clwb Ieuenctid

Fel arfer mae’r Clwb Ieuenctid a’r Astudiaeth Feiblaidd yn mynd yn arbennig o dda, ac rydym yn mwynhau ystod o gyfleoedd  o dan arweiniad Derek, Alaw,  a Gareth. Yn ystod yr astudiaethau rydym wedi astudio a thrafod Efengyl Mathew mewn ffordd hwyliog a dealladwy. Ond roedd Nos Wener 21ain o Fawrth yn rhywbeth newydd sbon i ni fel clwb! Aeth deg ohonom o’r oed uwchradd i dreulio noson ddigwsg yng nghapel Seion Waunarlwydd! Bwriad y noson oedd cael ein noddi i godi arian i gynorthwyo ein ffrindiau yn Seion i atgyweirio to y capel. Codwyd dros £1,000. Roedd nifer o Americanwyr ac aelodau clwb Seion yno hefyd a chawsom amser gwych. Buom yn chwarae gemau, bwyta amrywiaeth o fwydydd, a chawsom dair sesiwn Feiblaidd. Roedd yn brofiad anhygoel ond erbyn y bore roeddem wedi blino’n lan! Edrychwn ymlaen yn awr i wersyll haf Llanmadog! 

Heledd a Lowri

	Yr Ysgol Sul


Yr Ysgol Sul

Diolchwn yn ddiffuant i athrawon ffyddlon yr Ysgol Sul am eu gwaith clodwiw yn y dyddiau anodd yma o ddifaterwch ysbrydol. Mae’n wyrth fod parhad i unrhyw Ysgol Sul yn ein byd seciwlar gyda chynifer yn cefnu ar y ffydd. Ond fel dilynwyr i’r Arglwydd Iesu, credwn mewn gwyrthiau!  Gweddïwn am nerth i barhau i gyflawni’r gwaith hollbwysig yma, ac am arweiniad yr Ysbryd Glân wrth gynllunio a threfnu.

Dyddiadur yr Ysgol Sul  (Mawrth - Ebrill)

Mawrth 30

Gwasanaeth Sul y Mamau ac Ysgol Sul

Ebrill 6

Ysgol Sul

Ebrill 13

Gwasanaeth Sul y Blodau ac Ysgol Sul

Ebrill 20

Sul y Pasg - Ysgol Sul

Ebrill 27

Dim Ysgol Sul

Gweithgareddau M.I.C. (Menter Ieuenctid Cristnogol)

Dydd Mawrth 15 Ebrill - Hwyl Gŵyl y Pasg ar gyfer disgyblion blynyddoedd 6-11

Gweithgareddau cyffrous Canolfan Bae Morfa, a chyfle i drafod  ystyr a pherthnasedd y ffydd Gristnogol.

Mis Mai (dyddiad i’w gadarnhau) - Bwrlwm Bro yr Ysgolion Sul - Neuadd Gellimanwydd, Rhydaman.

Dyma ran o neges a dderbyniwyd wrth Nigel Davies, Swyddog Plant ac Ieuenctid M.I.C. - 

 Ar ddiwedd blwyddyn arall yn hanes M.I.C. carwn ddiolch yn fawr i’r eglwysi sydd wedi ein cefnogi yn y gwaith. Gobeithio bod y plant a’r bobl ifanc sydd wedi mynychu’r gweithgareddau wedi mwynhau ac wedi elwa o’r profiad. Gofynnwn am eich gweddïau wrth inni ymwneud a’r holl drefniadau. “ Mae gweddi daer rhywun sydd a pherthynas iawn gyda Duw yn beth grymus ac effeithiol.” Iago 5:16 (beibl.net)

Partion Nadolig
Cafodd Plant yr Ysgol Sul barti Nadolig cyffrous unwaith eto. Roedd y festri fawr yn llawn wrth i’r plant a’r oedolion fwynhau sgod a sglods cyn croesawu ymweliad arbennig gan Siôn Corn.  

Cafodd plant Clwb Babanod y capel hwyl wrth ddathlu’r Nadolig hefyd. Yr wythnos cyn y Nadolig daeth dros 25 o blant bach i barti Nadolig y Clwb Babanod a chafwyd parti bywiog gyda digon o ganu, chwarae a bwyta. Uchafbwynt y parti oedd ymweliad Siôn Corn – daeth ag anrheg hael, llyfr Cymraeg, i bob plentyn.

	Dathlu’r Nadolig


Bu’n gyfnod byrlymus dros ben wrth i ni ddathlu’r Nadolig yng Nghapel Hope-Siloh.

Gwasanaeth Nadolig

Hyfrydwch  oedd gweld y capel yn orlawn ar fore Sul, 22 o Ragfyr wrth inni ddathlu’r Nadolig yng nghwmni’r plant a’r ieuenctid. Ychwanegwyd at naws yr oedfa gan rhai o aelodau Band y Bont, a diolchwn iddynt am eu parodrwydd i ddod atom o flwyddyn i flwyddyn. Tywyswyd ni i Fethlehem gan y plant ifanca’ a chafwyd darlleniadau o’r Beibl gan athrawon yr Ysgol Sul. Yn ystod ail ran y gwasanaeth cyflwynwyd neges y Nadolig yn effeithiol dros ben gan yr ieuenctid ar ffurf sgets, darlleniadau, gweddiau ac unawd.

Gwasanaeth Golau Cannwyll
Roedd ein Gwasanaeth Nadolig yng ngolau cannwyll yn llwyddiant eto eleni gyda chriw mawr yn y parti canu. Roedd y lluniau ar y sgrin yn cynorthwyo’r addoli a’r gynulleidfa luosog yn ymuno mewn sawl carol. Daeth y noson i ben gyda gwin poeth a mins peis.

